
	Առաջարկության հեղինակը, գրության օրը, ամիսը, տարին, գրության համարը
	Առաջարկության բովանդակությունը
	Եզրակացություն

	ՀՀ արդարադատության նախարարություն
05.04.2019թ. թիվ 01/14/7233-19
	Նախագիծը համապատասխանում է Հայաստանի Հանրապետության օրենսդրության պահանջներին:

	Ընդունվել է ի գիտություն:


	ՀՀ ֆինանսների նախարարություն
06.05.2019թ. թիվ 01/11-4/7336-2019
	ՀՀ ֆինանսների նախարարությունն ուսումնասիրել է «Հայաստանի Հանրապետության քաղաքացիական դատավարության օրենսգրքում փոփոխություն կատարելու մասին» օրենքի նախագիծը և հայտնում է, որ առաջարկություններ և դիտողություններ չունի:
	Ընդունվել է ի գիտություն:

	Երևանի քաղաքապետարան 08.05.2019թ. թիվ 01/7-36818հ
	Ներկայացված նախագծով նախատեսվում է քաղաքացիական դատավարության օրենսգրքի 
55-րդ հոդվածի 1-ին մասի 2-րդ կետում կատարել փոփոխություն, որի արդյունքում նշված նորմն ունենալու է հետևյալ խմբագրությունը. «իրավաբանական անձի գործադիր մարմնի ղեկավարի կամ կանոնադրությամբ այդ իրավաբանական անձին առանց լիազորագրի ներկայացնելու իրավունք ունեցող անձի, պետական մարմնի, տեղական ինքնակառավարման մարմնի կամ վարչական շրջանի ղեկավարի կամ նրա տեղակալի` սույն օրենսգրքի 52-րդ հոդվածի 2-րդ մասի 2-րդ կետով նախատեսված անձին հասարակ գրավոր ձևով տրված լիազորագրով»: Նշված իրավանորմի բովանդակությանից հետևելու է, որ գործին մասնակցող անձի ներկայացուցչի լիազորությունները պետք է հավաստվեն իրավաբանական անձի գործադիր մարմնի ղեկավարի կամ կանոնադրությամբ այդ իրավաբանական անձին առանց լիազորագրի ներկայացնելու իրավունք ունեցող անձի, պետական մարմնի, տեղական ինքնակառավարման մարմնի, վարչական շրջանի ղեկավարի կամ նրա տեղակալի կողմից գրավոր ձևով տրված լիազորագրով:
	Քաղաքացիական դատավարության օրենսգրքի 52-րդ հոդվածի 2-րդ մասի 2-րդ կետով սահմանված է, որ դատարանում ներկայացուցիչ կարող են լինել նաև սույն օրենսգրքի 49-րդ հոդվածի 2-5-րդ մասերով նախատեսված անձանց լիազորած այն անձինք, որոնք ներկայացվող իրավաբանական անձի, պետական կամ տեղական ինքնակառավարման մարմնի հետ աշխատանքային հարաբերությունների մեջ են:
	Քաղաքացիական դատավարության օրենսգրքի 49-րդ հոդվածի 3-րդ մասով սահմանված է, որ Հայաստանի Հանրապետությանն իրենց իրավասության սահմաններում դատարանում ներկայացնում են պետական համապատասխան մարմինները՝ այդ մարմնի ղեկավարի կամ նրա տեղակալի միջոցով, իսկ նույն հոդվածի 4-րդ մասով սահմանված է, որ որպես համայնքի ներկայացուցիչ` դատարանում իր իրավասության սահմաններում ի պաշտոնե հանդես է գալիս համայնքի ղեկավարը կամ նրա տեղակալը:
	Քաղաքացիական դատավարության օրենսգրքի 49-րդ հոդվածի 3-րդ և 4-րդ մասերի, 52-րդ հոդվածի 2-րդ մասի 2-րդ կետի, 55-րդ հոդվածի 1-ին մասի 2-րդ կետի նորմերի համակարգային, որպես մեկ հարցին առնչվող իրավահարաբերություններ կարգավորող իրավանորմերի միասնություն դիտարկելու և դրանց կարգավորման առարկան որոշելու արդյունքում պարզվում է, որ դրանք միասին վերցրած կարգավորում են այն հարցը, թե տվյալ մարմինների անունից հանդես եկող անձանց հասարակ գրավոր ձևով լիազորագիրն ում կողմից կարող է տրվել և, ըստ առկա իրավակարգավորման,  դրա իրավասություն ունեցող անձ է հանդիսանում պետական մարմնի ղեկավարը կամ նրա տեղակալը, համայնքի ղեկավարը կամ նրա տեղակալը, հետևաբար վերջիններիս լիազորված անձանց հասարակ գրավոր ձևով լիազորագիր կարող է տրվել ինչպես պետական մարմնի և համայնքի ղեկավարի, այնպես էլ պետական մարմնի և համայնքի ղեկավարի տեղակալների կողմից:
	Ելնելով քաղաքացիական դատավարության օրենսգրքի 49-րդ հոդվածի 3-րդ և 4-րդ մասերով, 52-րդ հոդվածի 2-րդ մասի 2-րդ կետով, 55-րդ հոդվածի 1-ին մասի 2-րդ կետով սահմանված իրավանորմերով կարգավորվող իրավահարաբերությունների բնույթից՝ առաջարկում եմ քաղաքացիական դատավարության օրենսգրքի 55-րդ հոդվածի 1-ին մասի 2-րդ կետում «պետական մարմնի, տեղական ինքնակառավարման մարմնի կամ վարչական շրջանի ղեկավարի կամ նրա ղեկավարի» բառերը փոխարինել «պետական մարմնի, տեղական ինքնակառավարման մարմնի, վարչական շրջանի ղեկավարի կամ նրանց տեղակալների» բառերով:
	Ընդունվել է: Կատարվել է համապատասխան փոփոխություն:

	ՀՀ բարձրագույն դատական խորհուրդ 23.05.2019թ. թիվ Ե-4449
	Հայաստանի Հանրապետության քաղաքացիական դատավարության օրենսգրքի 55-րդ հոդվածի 1-ին մասի 2-րդ կետում, անշուշտ, առկա է վրիպակ, սակայն այն շտկելու առնչությամբ Պետական եկամուտների կոմիտեի կողմից ընտրված իրավական հիմքն ու առաջարկվող նախագիծը հիմնավորված չեն:
Նախ, առաջարկվող փոփոխությունը որևէ աղերս չունի «Նորմատիվ իրավական ակտերի մասին» օրենքի 25-րդ հոդվածի 5-րդ մասով ամրագրված դրույթների հետ, քանզի դրանում խոսքը բացառապես այն վրիպակների կամ տեխնիկական բնույթի սխալների մասին է. «… որոնց ուղղման դեպքում տեքստի բովանդակությունը չի փոխվում (ընդգծումը մերն է) …»: Մինչդեռ՝ տվյալ դեպքում առաջարկվում է այնպիսի փոփոխություն, որի արդյունքում էապես վերանայվում է առանց լիազորագրի քաղաքացիական դատավարությունում հանրային իշխանության մարմինների ներկայացման ինստիտուտը: Ընդ որում, առաջարկվող փոփոխությունը հակասության մեջ է մի շարք այլ օրենսդրական ակտերի հետ (ՀՀ քաղաքացիական օրենսգրքի 129-րդ հոդված, «Կառավարչական իրավահարաբերությունների կարգավորման մասին» օրենքի 10-11-րդ հոդվածներ և այլն): Մասնավորապես՝ ՀՀ քաղաքացիական օրենսգրքի 129-րդ հոդվածի համաձայն՝ պետական մարմինները Հայաստանի Հանրապետության անունից իրենց գործողություններով կարող են գույքային և անձնական ոչ գույքային իրավունքներ ու պարտականություններ ձեռք բերել ու իրականացնել, ինչպես նաև դատարանում հանդես գալ իրենց իրավասության շրջանակներում:
«Կառավարչական իրավահարաբերությունների կարգավորման մասին» օրենքի (այսուհետ՝ Օրենք) 1-ին հոդվածը սահմանում է, որ սույն օրենքով կարգավորվում են պետական մարմնում, ինչպես նաև ենթակա պետական մարմնում կառավարչական իրավահարաբերությունները, ինչպես նաև քաղաքացիական իրավահարաբերություններին պետական մարմնի, ինչպես նաև ենթակա պետական մարմնի մասնակցության հիմնական պայմանները:
Վերոգրյալից բխում է, որ քաղաքացիական շրջանառության հարաբերություններում ՀՀ-ի անունից հանդես են գալիս պետական մարմինները, իսկ վերջիններիս մասնակցության պայմանները սահմանվում են Օրենքով:
Մասնավորապես Օրենքի 10-րդ հոդվածը սահմանում է պետական մարմնի ղեկավարի լիազորությունները, որի 12-րդ մասի 2-րդ կետը հստակ սահմանում է, որ «պետական մարմնի ղեկավարը՝ իր իրավասության սահմաններում առանց լիազորագրի հանդես է գալիս Հայաստանի Հանրապետության անունից, ինչպես նաև տալիս է Հայաստանի Հանրապետության անունից հանդես գալու լիազորագրեր, այդ թվում` վերալիազորման իրավունքով լիազորագրեր»: Իսկ օրենքի 11-րդ հոդվածը սահմանում է պետական մարմնի ղեկավարի տեղակալի լիազորությունները, որի գործառույթների սահմանում չկա լիազորագիր տալու գործառույթը: Այսինքն՝ լիազորագիր տալու գործառույթը վերապահված է բացառապես պետական մարմնի ղեկավարին: Հետևաբար, առաջարկվող կարգավորումը հակասում է ՀՀ քաղաքացիական օրենսգրքի և Օրենքի պահանջներին:
Հարկ է նաև նկատել, որ պետական մարմիններին, տեղական ինքնակառավարման մարմիններին կամ վարչական շրջանների ղեկավարներին ցանկացած հարաբերություններում կարող է ներկայացնել բացառապես ղեկավարը կամ նրա պաշտոնակատարը, իսկ տեղակալին՝ ինչպես օրենսդրությամբ, այդ թվում՝ Սահմանադրությամբ, այնպես էլ՝ կանոնադրություններով այդպիսի կարգավիճակ վերապահված չէ:
Տվյալ դեպքում բացակայում է որևէ վրիպակ, քանզի «Նորմատիվ իրավական ակտերի մասին» օրենքի 16-րդ հոդվածի համաձայն, «կամ» շաղկապի առկայությունը ենթադրում է, որ առանձին դեպքերում հիշյալ 55-րդ հոդվածի 1-ին մասի 2-րդ կետում թվարկված մարմիններին կարող է ներկայացնել նաև դրանց ղեկավարի ղեկավարը:
	Չի ընդունվել՝ հաշվի առնելով Նախագծի ընդունման համար ներկայացված հիմնավորումները:

	ՀՀ վարչապետի աշխատակազմի պաշտպանության, անվտանգության և արդարադատության հարցերի վարչություն 31.05.2019թ. 02/10.5/25924-2019 
	Առաջարկվող նախագծով նախատեսվում է ՀՀ քաղաքացիական դատավարության օրենսգրքի (այսուհետ նաև՝ «Օրենսգիրք») 55-րդ հոդվածի 1-ին մասի 2-րդ կետում «կամ վարչական շրջանի ղեկավարի կամ նրա ղեկավարի» բառերը փոխարինել «, վարչական շրջանի ղեկավարի կամ նրա պաշտոնակատարի» բառերով: Հարկ է նկատել, որ ըստ էության փոփոխության է ենթարկվում միայն «ղեկավարի» բառը՝ «պաշտոնակատարի» բառով: 
Նորմի ուսումնասիրության արդյունքում մեր կողմից առավել ուշադրության արժանացավ այն, որ գործին մասնակցող անձի ներկայացուցչի լիազորությունները հավաստվում են վարչական շրջանի ղեկավարի կողմից Օրենսգրքի 52-րդ հոդվածի 2-րդ մասի 2-րդ կետով նախատեսված անձին հասարակ գրավոր ձևով տրված լիազորագրով: Այսպես.
Դիտարկելով Օրենսգրքի 52-րդ հոդվածի 2-րդ մասի 2-րդ կետը և 49-րդ հոդվածի 4-րդ մասը ընդհանուր լույսի ներքո` գալիս ենք այն եզրահանգմանը, որ դատարանում որպես համայնքի ներկայացուցիչ, ի թիվս ի պաշտոնե ներկայացուցիչների, կարող են լինել նաև այն անձինք, ովքեր լիազորված են վերջիններիս կողմից: Այսինքն քննարկման առարկան հանդիսացող նորմի կիրառման պայմաններում ստացվում է մի իրավիճակ, երբ վարչական շրջանի ղեկավարը հասարակ գրավոր ձևով լիազորագիր է տալիս Օրենսգրքի 52-րդ հոդվածում նշված անձին, ով պարտադիր կերպով պետք է բավարարի համայնքի ղեկավարի կամ նրա տեղակալի կողմից լիազորված լինելու օրենքի պահանջները: Այլ կերպ ասած՝ վարչական շրջանի ղեկավարը լիազորագիր է տալու մի անձի, ով արդեն իսկ լիազորված է վարչական շրջանի ղեկավարի ղեկավար հանդիսացող քաղաքապետի (կամ նրա տեղակալի) կողմից, ինչը մեր ընկալմամբ անտրամաբանական է:
Հարկ ենք համարում նշել մեջբերված նորմերից բխող երկրորդ պահանջը, համաձայն որի՝ համայնքի ղեկավարի կամ նրա տեղակալի կողմից լիազորված անձը միևնույն ժամանակ պետք է տեղական ինքնակառավարման մարմնի հետ գտնվի աշխատանքային հարաբերությունների մեջ: Ընդ որում, հաշվի առնելով, որ «Երևան քաղաքում տեղական ինքնակառավարման մասին» օրենքի 5-րդ հոդվածի իմաստով օրենսդիրը Երևան քաղաքի տեղական ինքնակառավարման մարմին է համարում բացառապես Երևանի ավագանուն և Երևանի քաղաքապետին, ապա պարզ է դառնում, որ համապատասխան անձը պետք է աշխատանքային հարաբերությունների մեջ գտնվի կամ Երևանի ավագանու կամ Երևանի քաղաքապետի հետ: 
Հետևապես, տեղական ինքնակառավարման մարմնի հետ աշխատանքային հարաբերությունների մեջ գտնվող և համայնքի ղեկավարի (կամ նրա տեղակալի) կողմից լիազորված անձին ավելորդ անգամ վարչական շրջանի ղեկավարի կողմից լիազորագիր տալու օրինադրույթն առնվազն վիճելի է, և ըստ այդմ, վերանայման կարիք ունի: Հակառակ պարագայում՝ լրջորեն պետք է հիմնավորվի մնան կարգավորմամբ հետապնդվող ողջամիտ նպատակը:
	Ընդունվել է: Նախագիծը խմբագրվել է:
ՀՀ քաղաքացիական դատավարության օրենսգրքի 41-րդ հոդվածի 2-րդ մասի համաձայն՝ տեղական ինքնակառավարման մարմինը, իսկ օրենքով նախատեսված դեպքերում վարչական շրջանի ղեկավարն իրավունք ունեն դիմելու դատարան համայնքի շահերի պաշտպանության հայցով:    
  Օրենսգրքի 49-րդ հոդվածի 3-րդ մասի համաձայն՝ Հայաստանի Հանրապետությանն իրենց իրավասության սահմաններում դատարանում ներկայացնում են պետական համապատասխան մարմինները` այդ մարմնի ղեկավարի կամ նրա տեղակալի միջոցով: Նույն հոդվածի 4-րդ մասի համաձայն որպես համայնքի ներկայացուցիչ` դատարանում իր իրավասության սահմաններում ի պաշտոնե հանդես է գալիս համայնքի ղեկավարը կամ նրա տեղակալը: Օրենսգրքի 52-րդ հոդվածի 2-րդ մասի 2-րդ կետի համաձայն դատարանում ներկայացուցիչ կարող են լինել նաև Օրենսգրքի 49-րդ հոդվածի 2-5-րդ մասերով նախատեսված անձանց լիազորած այն անձինք, որոնք ներկայացվող իրավաբանական անձի, պետական կամ տեղական ինքնակառավարման մարմնի հետ աշխատանքային հարաբերությունների մեջ են:
Հաշվի առնելով այն հանգամանքը, որ պետական մարմինը ներկայացնում են պետական մարմնի ղեկավարը կամ նրա տեղակալը, հետևաբար, լիազորագիր տալու լիազորություն ունի նաև պետական մարմնի ղեկավարի տեղակալը: Նույն իրավահարաբերությունները առկա են նաև համայնքի ղեկավարի և վարչական շրջանի ղեկավարի դեպքում:

	ՀՀ վարչապետի աշխատակազմի պետաիրավական վարչություն
22.07.2019թ.   02/10.5/31964-2019
	Ուսումնասիրելով առաջարկվող նախագծի լրամշակված տարբերակը՝ ՀՀ քաղաքացիական դատավարության օրենսգրքի (այսուհետ նաև՝ «Օրենսգիրք») 55-րդ հոդվածի 1-ին մասի 2-րդ կետում փոփոխություն կատարելու մասին, հարկ է նկատել, որ ոչ միայն չեն իրացվել վարչապետի աշխատակազմի 14.06.2019 թվականին ուղարկված եզրակացության դիտարկումները, որոնք ներկայացված նախագծում շարունակում են պահպանել իրենց արդիականությունը, այլև առկա են հավելյալ խնդիրներ: Այսպես.
1.	Համաձայն «Նորմատիվ իրավական ակտերի մասին» ՀՀ օրենքի 16-րդ հոդվածի 1-ին մասի 1-ին կետի՝ նորմատիվ իրավական ակտում նորմի կիրառման համար թվարկված բոլոր պայմանների առկայությունը պարտադիր է, եթե իրավական ակտում` նշված նորմի կիրառումը պայմանավորված է միայն «և» կամ «ու» շաղկապով բաժանված պայմաններով: 
Առաջարկվող ձևափոխումների ընդունման արդյունքում կստացվի, որ ներկայացուցիչն իր լիազորությունները հավաստելու համար պետք է ունենա համապատասխան լիազորագիր՝ տրված և´ ղեկավարի, և´ ղեկավարի տեղակալի կողմից, ինչը, թերևս, ողջամիտ չէ: 
2.	Սահմանադրության 181-րդ հոդվածի իմաստով՝ տեղական ինքնակառավարման մարմիններն են համայնքի ավագանին և համայնքի ղեկավարը: Հետևաբար, առաջարկվող նախագծի ընդունման և գործող օրենսդրության պայմաններում միանգամայն անհասկանալի է, թե որ պաշտոնատար անձն է որակվելու որպես տեղական ինքնակառավարման մարմնի ղեկավար կամ ղեկավարի տեղակալ: 

